
BO‘LAJAK O‘QITUVCHILARDA 
SOTSIAL INTELLEKT VA 
SHAXSLILIK KAMOLOTNING 
O‘ZARO BOG‘LIQLIGI

Avlayev Orif Umirovich
Chirchiq davlat pedagogika universiteti,
Psixologiya kafedrasi professori (DSc)

ORCID: 0009-0003-8342-1774
Annotatsiya: Mazkur maqolada pedagogik ta’lim yo‘nalishi talabalarida sotsial intellekt va shaxs kamoloti ko‘rsatkichla-
rining o‘zaro bog‘liqligi empirik tadqiqot asosida tahlil qilinadi. Tadqiqotning asosiy maqsadi – bo‘lajak pedagoglarning 
o‘zgalarni tushunish, muloqotga kirishish hamda ijtimoiy vaziyatlarni adekvat baholash qobiliyati ularning shaxsiy yetuklik 
darajasiga qay darajada ta’sir ko‘rsatishini aniqlashdan iborat. Maqolada mazkur bog‘liqlikning empirik ko‘rsatkichlari, 
psixologik qonuniyatlari hamda pedagogik faoliyat samaradorligidagi o‘rni ilmiy asosda yoritilgan. Olingan natijalar 
bo‘lajak o‘qituvchilarning emotsional intellekti va ijtimoiy adaptatsiyasini rivojlantirishga qaratilgan amaliy tavsiyalar ishlab 
chiqishga xizmat qiladi. Tadqiqot natijalari pedagog kadrlar tayyorlash jarayonida sotsial intellekt va shaxsiy kamolotni 
kompleks rivojlantirish zarurligini asoslaydi.

Kalit so‘zlar: sotsial intellekt, shaxs kamoloti, pedagog shaxsi, muloqotni tushunish, verbal ekspressiya, noverbal xulq-
atvor, erishganlik motivatsiyasi, hayotiy ustanovka, shaxs yetukligi, ijtimoiy ta’sirchanlik, shaxslararo munosabatlar.
Abstract: This article analyzes the relationship between social intelligence and personality development indicators among 
students of pedagogical education based on empirical research. The main objective of the study is to determine how 
the ability of future teachers to understand others, engage in communication, and adequately assess social situations 
influences their level of personal maturity. The article presents empirical indicators of this relationship, its psychological 
patterns, and its role in enhancing the effectiveness of pedagogical activity. The findings provide a basis for developing 
practical recommendations aimed at fostering emotional intelligence and social adaptation among future teachers. The 
results substantiate the necessity of the comprehensive development of social intelligence and personal maturity in the 
process of teacher training.

Key words: social intelligence, personality development, teacher personality, understanding in communication, verbal 
expression, nonverbal behavior, achievement motivation, life attitude, personal maturity, social sensitivity, interpersonal 
relations.
Аннотация: В статье на основе эмпирического исследования анализируется взаимосвязь показателей соци-
ального интеллекта и личностного развития студентов педагогического направления подготовки. Основная цель 
исследования – определить, каким образом способность будущих педагогов понимать других людей, вступать в 
коммуникацию и адекватно оценивать социальные ситуации влияет на уровень их личностной зрелости. В статье 
раскрываются эмпирические показатели данной взаимосвязи, её психологические закономерности, а также роль 
в повышении эффективности педагогической деятельности. Полученные результаты служат основой для разра-
ботки практических рекомендаций, направленных на развитие эмоционального интеллекта и социальной адап-
тации будущих учителей. Результаты исследования обосновывают необходимость комплексного развития соци-
ального интеллекта и личностной зрелости в процессе подготовки педагогических кадров.

Ключевые слова: социальный интеллект, личностное развитие, личность педагога, понимание общения, вер-
бальная экспрессия, невербальное поведение, мотивация достижения, жизненная установка, личностная зре-
лость, социальная восприимчивость, межличностные отношения.

KIRISH
Bugungi globallashuv va ijtimoiy munosabatlar murakkablashuvi sharoitida ta’lim tizimi oldiga nafaqat 

bilim berish, balki shaxsni har tomonlama kamol toptirish vazifasi qo‘yilmoqda. Zamonaviy jamiyatda pedagog 
shaxsiga qo‘yilayotgan talablar tubdan o‘zgarmoqda: o‘qituvchi faqat axborot yetkazuvchi emas, balki ijtimoiy 
hamkor, tarbiyachi, motivator va shaxsiy namuna sifatida namoyon bo‘lishi lozim. Shu bois bo‘lajak o‘qituv
chilarda sotsial intellekt va shaxslilik kamolotining o‘zaro uyg‘un rivojlanishi masalasi dolzarb ilmiy muammo 
sifatida e’tirof etiladi.

Zamonaviy ta’lim tizimida amalga oshirilayotgan islohotlar o‘qituvchi shaxsiga nisbatan yangicha talablarni 
qo‘ymoqda. Bugungi kun pedagogi nafaqat o‘z fanining chuqur bilimdoni, balki murakkab ijtimoiy-pedagogik 
vaziyatlarda to‘g‘ri qaror qabul qila oladigan, muloqot jarayonida emotsional barqarorlikni saqlaydigan va o‘quv
chilar bilan samarali muloqotga kirisha oladigan mutaxassis bo‘lishi lozim. Shu ma’noda, bo‘lajak o‘qituvchi-
larda sotsial intellektni rivojlantirish ularning kasbiy va shaxslilik kamolotini ta’minlashning asosiy omilidir.

Sotsial intellekt insonning ijtimoiy ma’lumotlarni qayta ishlash, boshqalarning xulq-atvori va niyatlarini 
tushunish hamda o‘z xatti-harakatlarini vaziyatga mos ravishda boshqarish qobiliyatini ifodalaydi. Psixologi-
yada sotsial intellekt ko‘pincha “issiq” intellekt (hot intelligence) tarkibida o‘rganilib, u shaxsdagi empatiya, 
refleksiya va ijtimoiy moslashuvchanlik kabi xususiyatlar bilan chambarchas bog‘liqdir. Bo‘lajak o‘qituvchining 
shaxslilik kamoloti esa uning o‘z-o‘zini anglashi, kasbiy identifikatsiyasi va axloqiy qadriyatlari shakllanishi 
bilan tavsiflanadi. Ushbu ikki hodisaning o‘zaro bog‘liqligini tadqiq etish pedagogik kadrlar tayyorlash tizimida 
ularning kommunikativ kompetensiyasini oshirish bo‘yicha metodik tavsiyalar ishlab chiqishga xizmat qiladi.

Tadqiqot ob’ekti. Oliy ta’lim muassasalarida tahsil olayotgan bo‘lajak o‘qituvchilarning kasbiy shakllanishi 
va shaxslilik kamoloti jarayoni.

Tadqiqot predmeti. Bo‘lajak o‘qituvchilar sotsial intellekti darajasining ularning shaxslilik xususiyatlari va 
kasbiy kamoloti bilan o‘zaro bog‘liqlik qonuniyatlari.

Tadqiqot maqsadi. Bo‘lajak o‘qituvchilarda sotsial intellektning shakllanish xususiyatlarini aniqlash hamda 
uning shaxslilik kamolotiga ta’sir etish mexanizmlarini psixologik jihatdan asoslash.

Tadqiqot vazifalari:
1.	 Psixologiya fanida sotsial intellekt va shaxslilik kamoloti tushunchalariga oid nazariy yondashuvlarni tahlil 

qilish.
2.	 Bo‘lajak o‘qituvchilar sotsial intellektining tarkibiy qismlarini aniqlash.
3.	 Shaxslilik xislatlari va sotsial intellekt ko‘rsatkichlari o‘rtasidagi korrelyatsion bog‘liqlikni o‘rganish.
4.	 Tadqiqot natijalari asosida bo‘lajak o‘qituvchilarning sotsial-psixologik kompetentligini oshirishga qaratilgan 

amaliy tavsiyalar ishlab chiqish.

MAVZUGA OID ADABIYOTLAR SHARHI
Sotsial intellekt tushunchasi ilk bor ilmiy muomalaga Edvard Torndayk tomonidan kiritilib, u insonlarning 

boshqalarni tushunish va ular bilan oqilona munosabat o‘rnatish qobiliyati sifatida izohlangan. Keyinchalik bu 
g‘oya J. P. Gilford tomonidan intellekt tuzilmasi nazariyasi doirasida rivojlantirildi. Hozirgi davrda sotsial intellekt 
shaxsning empatiya, verbal va noverbal signallarni anglash, ijtimoiy vaziyatni adekvat baholash hamda sama-
rali muloqot o‘rnatish kompetensiyalarini qamrab oluvchi murakkab psixologik konstrukt sifatida qaralmoqda [1].

Pedagogik faoliyat “inson–inson” tizimiga mansub bo‘lib, unda o‘qituvchining kasbiy muvaffaqiyati ko‘p 
jihatdan uning shaxsiy yetukligi va sotsial sezgirligiga bog‘liq. O‘quvchi shaxsini tushunish, uning emotsional 
holatini anglash, individual yondashuvni ta’minlash hamda samarali pedagogik ta’sir ko‘rsatish jarayonida 
sotsial intellekt hal qiluvchi omil hisoblanadi. Shu bilan birga, shaxslilik kamoloti – ya’ni qadriyatlar tizimi, 
iymon-e’tiqodlilik, mas’uliyatlilik, adolatlilik, empatiya va refleksivlik kabi sifatlarning shakllanishi – pedagogning 
kasbiy kompetentligini belgilovchi asosiy omillardandir.

Zamonaviy ta’lim paradigmasi o‘qituvchidan nafaqat fan bilimdonligini, balki kommunikativ madaniyat, 
emotsional barqarorlik va ijtimoiy ta’sir ko‘rsatish qobiliyatini ham talab etadi. Shu nuqtai nazardan, bo‘lajak 
o‘qituvchilarda sotsial intellekt va shaxslilik kamolotining o‘zaro bog‘liqligini o‘rganish nazariy hamda amaliy 
ahamiyat kasb etadi. Bu masalani tadqiq etish pedagog kadrlar tayyorlash tizimini takomillashtirish, o‘quv jaray-
oniga shaxsga yo‘naltirilgan va kompetensiyaviy yondashuvlarni joriy etish hamda pedagog shaxsini kompleks 
rivojlantirish mexanizmlarini ishlab chiqish imkonini beradi.

Shaxs kamoloti insonning ijtimoiy, hissiy, axloqiy va intellektual rivojlanishining yuqori darajasini ko‘rsa-
tadi. Shaxs kamoloti quyidagilar bilan tavsiflanadi: yutuqning aniq motivatsiyasi; barqaror “men-konsepsiya”; 
mas’uliyat; hissiy muvozanat; boshqa shaxs bilan psixologik yaqinlik qobiliyati va uning yuqori moslashuvchan-
ligidan dalolat beruvchi boshqa fazilatlar [2].

V. M. Rusalovning ta’kidlashicha [4; 83–97-b.], kamolot parametri har qanday murakkab tizimli ruhiy hosilaga 
(inson, shaxs, xarakter, intellekt) ega. Inson kamoloti jihatlari ro‘yxatiga esa muallif ma’naviy, fuqarolik va kasbiy 
kamolotni qo‘shadi. V. M. Rusalovning fikriga ko‘ra [4], kamolot tushunchasini ikki jihatdan ko‘rib chiqish mumkin: 
definitiv va akmeologik. Alohida ruhiy funksiyalarning definitiv kamolotga erishishi haqida, qachonki ularning 
parametrlari mazkur populyatsiyada jinsiy jihatdan yetilgan inson belgilariga mos darajaga yetganda, so‘z yuri
tiladi. Akmeologik kamolot esa ruhiy funksiyalarning o‘zining eng yuqori nuqtasiga erishishini xarakterlaydi.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

264

2026-yil, mart, 3-son

Shaxs faoliyatida sotsial intellektning rivojlanishi boshqalar bilan yanada qoniqarli va uyg‘un munosa-
batlarni o‘rnatishga, nizolarni samarali hal qilishga hamda jamiyatda muvaffaqiyatli faoliyat ko‘rsatishga yordam 
beradi.

Sotsial intellektni qobiliyat sifatida ko‘rib chiqish insonlarni bir-biri bilan taqqoslash va sotsial intellekt 
namoyon bo‘ladigan o‘zaro harakatlar samaradorligini baholash imkonini beradi hamda unga ma’lum bir xusu-
siyatlar va sifatlar beradi. Sotsial intellektni bunday talqinda ekspertlar baholay oladi. Shunga o‘xshash funksi-
yani shaxsni ko‘pdan buyon biladigan va uning hamkorlikdagi faoliyatda ishtirok etishi jarayonini kuzatayotgan 
insonlar ham bajarishi mumkin. Kichik guruh o‘ziga xos ijtimoiy umumiylik bo‘lib, unda hamkorlikdagi faoliyat va 
hayot faoliyati ishtirokchilarining o‘zaro harakatlari amalga oshadi [3].

TADQIQOT METODOLOGIYASI
Shaxsning sotsial intellekti bilan komillik darajasi o‘rtasidagi munosabatlar faoliyat yo‘nalishiga ko‘ra tadqiq 

etildi. Buning uchun tadqiqotda olingan amaliy natijalar o‘rtasidagi korrelyatsiyalar Ch. Spirmen usuliga ko‘ra 
aniqlandi. Shaxslarning sotsial intellektini o‘rganish metodikasi hamda shaxs komilligini o‘rganish so‘rovnoma
lari o‘rtasidagi korrelyatsion bog‘lanishlar tahlil qilindi. Shuningdek, ushbu yo‘nalishlarda sotsial intellekt bilan 
shaxs kamoloti ko‘rsatkichlarining faktorli tahlili amalga oshirildi. Tadqiqotda bunday vazifani qo‘yishning bir 
jihati shundaki, shaxsning ontogenetik taraqqiyot bosqichida faoliyat yo‘nalishlari muhim rol o‘ynaydi. Shu 
holatlarni hisobga olgan holda tadqiqotda ishtirok etgan respondentlar, ya’ni oliy ta’lim muassasasi talabalari 
(ta’lim yo‘nalishlariga ko‘ra), oliy ta’lim muassasalari pedagoglari, umumiy o‘rta ta’lim maktabi rahbar xodimlari 
hamda tadbirkorlik faoliyati subyektlari ustida tahliliy yondashuv amalga oshirildi.

TAHLIL VA NATIJALAR
Pedagogika ta’limi yo‘nalishi talabalarining sotsial intellekti bilan shaxsiy kamoloti o‘rtasidagi korrelyatsiya 

tadqiq qilindi (1-jadval).

1-jadval: Pedagogik ta’lim yo‘nalishi talabalarning sotsial intellekti bilan shaxs kamolotini baholash ko‘rsatkichlari 
o‘rtasidagi korrelyatsiya munosabatlari (Ch.Spirmen korrelyatsiya usuli, n=104)

Muloqot 
ishtirokchisining 

fikrlarini 
tushunish

Noverbal 
xulq-atvorni 
tushunish

Verbal 
ekspressiyani 

tushunish

Shaxslararo 
o‘zaro ta’sir

Shaxsning yo‘nalganligi 0,482** -0,058 0,042 -0,123
Shaxsning umumiy xususiyatlari 0,330* 0,333* 0,053 0,050
Shaxsning o‘ziga xos xususiyatlari 0,080 -0,122 0,453** -0,080
Ijtimoiy ta’sir etuvchanlik 0,137 -0,076 -0,005 0,391*
Tashkilotchilikka qobiliyatlilik -0,013 -0,304* 0,024 -0,059
Tashkilotchilik qobiliyatidagi individuallik 0,101 -0,072 -0,045 -0,137
Erishganlik motivatsiyasi 0,241* 0,120 0,010 -0,020
O‘z meniga munosabat 0,252* -0,086 -0,068 0,068
Fuqarolik burchi 0,068 0,078 -0,021 -0,076
Hayotiy ustanovka 0,314* -0,065 0,002 -0,039
Boshqa odamni psixologik jihatdan o‘ziga 
yaqin qabul qilish qobiliyati 0,287* 0,170 -0,055 0,049

Shaxs yetukligi 0,318* 0,004 0,030 0,031
Izoh: *p≤0,05; **p≤0,01

Pedagogika ta’limi yo‘nalishi talabalari “inson–inson” tizimidagi kasb egalari qatoriga kiradi. Ularning 
sotsial intellekti bilan shaxsiy kamolot jihatlari o‘rtasida o‘zaro munosabat mavjudligi aniqlandi. Unga ko‘ra, 
pedagogika ta’limi yo‘nalishi talabalarining sotsial intellekti bilan shaxsiy kamolotidagi o‘ziga xosliklar bir qator 
ko‘rsatkichlarda aks etdi. Agar ularning tanlagan kasbiga ko‘ra sotsial intellektiga munosabat bildirish kerak 
bo‘lsa, albatta, insonlar bilan munosabatga ustuvorlikni aks ettirish zarur bo‘ladi.

Pedagogik ta’lim yo‘nalishi talabalaridan iborat kontingentlarda sotsial intellektning “muloqot ishtirokchis-
ining fikrlarini tushunish” ko‘rsatkichi bilan shaxs kamoloti ko‘rsatkichlari o‘rtasida ko‘proq bog‘lanishlar aks etdi. 
Bundan ko‘rinadiki, pedagogika ta’limi yo‘nalishi talabalari shaxsning yo‘nalganligi (imon-e’tiqodlilik, sobitqa-
damlilik, hamiyatlilik, beg‘arazlik, haqqoniylik, kamtarlik, adolatlilik, insonparvarlik, fidoyilik, vatanparvarlik)
ni o‘z ichiga oladi (r=0,482; p≤0,01). Bu esa talabalarning “inson–inson” tizimiga asoslangan kasbni bejizga 
tanlamaganliklarini ko‘rsatadi. Ular shaxs sifatida o‘z qiziqishlari, qadriyatlari va insoniy fazilatlarga ega bo‘lish 
zarurligini anglab yetganlar.

Shaxsning umumiy xususiyatlari orqali ham suhbatdoshning fikrlarini tushunishga intilishlari kuzatiladi 
(r=0,330; p≤0,05). Ular ta’lim muhitida pedagog shaxsi uchun zarur fazilatlar – muloqotmandlik, tashabbuskorlik, 
harakatchanlik, zukkolik, sinchkovlik, mehnatsevarlik, qat’iyatlilik, qulaylikka intiluvchanlik va mustaqillikni shak-
llantirishga intilishlarini namoyon etadi.

Shuningdek, pedagogdagi kuzatuvchanlik hisobiga “noverbal xulq-atvorni tushunish”ga ham ehtiyoj 
mavjudligi kuzatiladi (r=0,333; p≤0,05). Ular pedagog sifatida o‘quvchilar bilan munosabatda har birining xatti-
harakati va o‘zini tutishiga ko‘ra baholay olish zarurligini hisobga oladilar.

Pedagogik ta’lim yo‘nalishi talabalarining “muloqot ishtirokchisining fikrlarini tushunish” jihatini o‘zlashtirish-
lari hisobiga “erishganlik motivatsiyasi” (r=0,241; p≤0,05), o‘z “Men”iga munosabat (r=0,252; p≤0,05), “hayotiy 
ustanovka” (r=0,314; p≤0,05), “boshqa odamni psixologik jihatdan o‘ziga yaqin qabul qilish qobiliyati” (r=0,287; 
p≤0,05) va “shaxs yetukligi” (r=0,318; p≤0,05) ko‘rsatkichlari bilan ijobiy munosabat aks etdi.

Pedagogik ta’lim yo‘nalishi talabalarining sotsial intellekti bilan shaxsiy kamolotining ayrim jihatlarida 
uyg‘unlik mavjud. Ular o‘z imkoniyatlarini ro‘yobga chiqarishga intilish, maksimal natijalarga erishishga harakat 
qilish, imkoniyatlarini namoyon etish, boshqa insonlarni hurmat qilish va o‘zini adekvat baholash, mulohazalilik 
va emotsional muvozanatlilik, empatiya hamda boshqalarni tinglash qobiliyatlarini namoyon etadi.

Pedagogik ta’lim yo‘nalishi talabalarining sotsial intellekti bilan shaxsiy kamoloti jihatlarida alohida muno-
sabat “shaxsning o‘ziga xos xususiyatlari” bilan “verbal ekspressiyani tushunish” (r=0,453; p≤0,01) hamda 
“ijtimoiy ta’sir etuvchanlik” bilan “shaxslararo o‘zaro ta’sir” (r=0,391; p≤0,05) ko‘rsatkichlarida aks etdi. Agar 
pedagogika ta’limi yo‘nalishi talabalarida insonlarga ta’sir ko‘rsatish qobiliyati namoyon bo‘lmasa, ular kasbiy 
faoliyatda o‘z o‘rnini topa olmaydi. Atrofdagilarning fikr-mulohazalarini tinglash va tushunish hisobiga mavjud 
muammolarning yechimi yuzasidan mulohaza yurita oladilar.

Pedagogik ta’lim yo‘nalishi talabalarida nisbiy ma’noda sotsial intellekt bilan shaxs kamoloti uchun zarur 
jihatlar o‘rtasida aloqalar mavjud. Biroq ularda tashkilotchilikka qobiliyatlilik bilan “noverbal xulq-atvorni tush-
unish” o‘rtasida teskari korrelyatsiya kuzatildi (r=-0,304; p≤0,05). Talabalar kasbiy kamolot bosqichida tashkilo-
tchilikka qobiliyatlilik bilan noverbal xulq-atvorni tushunishga erishishlari mumkin. Bu borada ularda shaxsiy va 
kasbiy o‘sish kuzatilmadi.

XULOSA VA TAKLIFLAR
Mazkur tadqiqot natijalariga tayangan holda quyidagi xulosa va takliflarni ilgari surish mumkin:

1.	 Pedagogik ta’lim yo‘nalishi talabalarida “muloqot ishtirokchisining fikrlarini tushunish” ko‘rsatkichi shaxs 
yo‘nalganligi (r=0,482; p≤0,01), shaxs yetukligi, hayotiy ustanovka, o‘z “Men”iga munosabat va erishganlik 
motivatsiyasi bilan ijobiy bog‘langan. Bu holat pedagogik kasbning “inson–inson” tizimiga mansubligi bilan 
uyg‘un holda namoyon bo‘ladi.

2.	 Talabalarda muloqotmandlik, empatiya, emotsional muvozanatlilik, boshqalarni tinglash, insonparvarlik 
kabi sifatlar rivojlangan bo‘lib, bu ularning kasbiy identifikatsiyasi shakllanayotganini ko‘rsatadi.

3.	 “Shaxsning o‘ziga xos xususiyatlari” bilan “verbal ekspressiyani tushunish” o‘rtasida yuqori ijobiy bog‘liqlik 
mavjud (r=0,453; p≤0,01). “Ijtimoiy ta’sir etuvchanlik” va “shaxslararo o‘zaro ta’sir” ham o‘zaro bog‘liq 
(r=0,391; p≤0,05). Bu pedagog shaxsining ta’sirchanlik va kommunikativ kompetensiyasining muhimligini 
tasdiqlaydi.

4.	 “Tashkilotchilik qobiliyati” bilan “noverbal xulq-atvorni tushunish” o‘rtasida teskari bog‘lanish (r=-0,304; 
p≤0,05) aniqlangan. Bu ayrim talabalar boshqaruv va tashkilotchilikka e’tibor qaratgan sari noverbal sezgir-
likni yetarli darajada rivojlantirmayotganini ko‘rsatadi.

5.	 Pedagogika yo‘nalishi talabalarida sotsial intellekt va shaxsiy kamolot komponentlari o‘zaro uyg‘un-
lashgan, biroq ayrim kompetensiyalar (ayniqsa, tashkilotchilik va noverbal sezgirlik integratsiyasi) yetar-
licha muvozanatlashmagan.

Amaliy takliflar:

1.	 O‘quv jarayoniga sotsial-intellektual treninglarni kiritish. Empatiya, faol tinglash, refleksiya va noverbal 
signallarni aniqlash bo‘yicha maxsus treninglar ishlab chiqish. Rolli o‘yinlar va pedagogik situatsion 
mashg‘ulotlardan foydalanish.

2.	 Tashkilotchilik va emotsional sezgirlikni integratsiyalash. Liderlik treninglariga emotsional intellekt va 
noverbal muloqot modullarini qo‘shish. Guruh boshqaruvi jarayonida talabalarni reflektiv tahlilga yo‘nal­
tirish.

3.	 Shaxsiy kamolot dasturlarini ishlab chiqish. “Pedagog shaxsi modeli” asosida qadriyatlar tizimini mustah-
kamlash. O‘zini anglash (self-concept), adekvat baholash va hayotiy pozitsiyani rivojlantirishga qaratilgan 
psixologik seminarlar tashkil etish.

4.	 Diagnostika va monitoring. Sotsial intellekt va shaxs kamoloti ko‘rsatkichlarini muntazam psixodiagnostik 
monitoring qilish. Kasbiy shakllanish bosqichlariga mos individual rivojlanish xaritalarini tuzish.

5.	 Ilmiy yo‘nalish uchun tavsiya. Kelgusida longitudial tadqiqotlar o‘tkazib, kasbiy amaliyot davrida tashkilot
chilik va noverbal tushunish o‘rtasidagi bog‘liqlik dinamikasini o‘rganish. Sotsial intellektni rivojlantirishning 
eksperimental dasturini ishlab chiqib, uning samaradorligini tekshirish.

Shunday qilib, pedagogik ta’lim yo‘nalishi talabalarida sotsial intellektning “muloqot ishtirokchisining fikr­
larini tushunish” komponenti shaxs kamolotining aksariyat ko‘rsatkichlari bilan ijobiy va mazmunli bog‘langan. 
Bu holat pedagogik kasbni ongli tanlash va kasbiy yo‘nalganlikning shakllanganligini tasdiqlaydi. Biroq tashkilot
chilik qobiliyati bilan noverbal sezgirlik o‘rtasidagi teskari bog‘liqlik mazkur kompetensiyalarni integratsiyalash 
zaruratini ko‘rsatadi.

Foydalanilgan adabiyotlar ro‘yxati:
1.	 Avlaev O. (2023). Some Considerations on Social Intelligence. Science and Innovation, 2(B3), 99–102.
2.	 Агапов В. С. Акмеологическое становление Я-концепции руководителя / В. С. Агапов. – М.: РАГС, 2009. – 210 с.
3.	 Журавлев А. Л. Социальная психология личности и малых групп: некоторые итоги исследования // 

Психологический журнал. – 1993. – Т. 14. – № 4. – С. 4–15.
4.	 Крайг Г. Психология развития / Г. Крайг. – СПб.: Питер, 2000. – 992 с.
5.	 Riggio R. E., & Riggio H. R. (2001). Self-report measurement of interpersonal sensitivity. In J. H. Hall & F. J. Bernieri 

(Eds.), Interpersonal Sensitivity: Theory and Measurement. Mahwah, NJ: Erlbaum. – Pp. 24–32.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

